
Karla
– Ersinaq! Sooruna niaqua taamak angitigisoq? nukappiaraq sanianiittoq illarpoq. Aliasulerpoq. 1. klassemi pinnguanik nassarfiuvoq, namminerlu Karla nassarsimavaa.
– Hov hov, taamannak oqartoqarneq ajorpoq, ilinniartitsisoq oqarpoq Karlalu tigullugu. 
– Inuusaq inequnaq, ilinniartitsisoq oqarpoq Karlallu nujai taartut imusut attuuarujoorlugit. – Pisaareqqammerpiuk?
– Naamik, inunngorama pisaarinikuuara.

Kalaallit Nunaat qulaaniit kusanaqaaq. Qalipaatit qaqortut tu­ngujortullu imminnut qaammartipput. Akunnerup ataat­sip missaa timminikuupput, kigaatsumillu Kalaallit Nu­naa­ta tunuani nunatat inngigeqisut, sikumik qallernikut tam­ma­ri­artorput, Atlanterhavilu saqqummerpoq. Naamigut pissa­ngaam­merpoq, nalunngilaami inuuneq nutaaq tikikkiartu­ler­lu­gu. Inuuneq maaniffaarik aallartittoq, Københavnip tu­ngaa­nut timmisartumi sulillutik angalasunik, ilinniartunik, ila­qu­tariinnik takornarianillu ulikkaartumi. Ilaat angerlalersut, ilaat avalattut – ilaallu ingerlaarujuuginnartut. Ingerlaqqittut. Iga­laap eqqaani issiaviit tunuleriiaartut normu 22-mi issiavoq niu­nilu inissarsiuullugit. Saniani angutaataa issiavoq. Tasiorlu­tik suallallutillu apaqattaarput. Taskitik issiaviit saavaniittut ataannut ilisimavaat, ulikkaaqqangaaramillu ­qaangajalersu­tut ipput. Atuakkat, atuagassiat sapaatip akunnikkuutaarlu­tik saq­­qummersartut, ullorsiutit, uffaatikujunnut taskit aqer­luu­saa­siviillu. Saavaniipput aappariit meeraaraatillit, qularnan­ngit­­sumik siuserisumik. Meeraq nilliaannavippoq, namminerli ma­luginngingajaavippaa. Isikkivik pissanganerlu allanik inissa­qartitsinngillat; angutaatini misigisassarsiornissartillu pilereer­soq kisiisa eqqarsaatigisinnaavai. Saavani anaanaq ataatarlu ilungersoqalutik, kiaguttuinnanngorlutik uisaqalutillu mee­rar­tik qiajunnaartinniarsarivaat. Saqisoq miluffimmik aappariit meeraannut kissassimasaminik aggiussivoq.
– Takanna, immaqa siutaanut iluaqutaassaaq, aappariinnut oqarpoq. 
Anaanaq qujanissaminut nukissaqarpasinngilaq, ­miluffillu tiguinnariarlugu meeraq tiguaa. Ataataq perusuersartarfim­mu­karpoq meerarlu milulerpoq. Timmisartup ilua nipaallivoq. Angutaatiminut qungujuppoq, apaqqippullu. Angutaa­taa­ta niaqquni tuianut inissippaa, iluareqaalu angutaatini at­tuu­tivilluni sinilermat. Nammineq sinissinnaanngilaq, pis­sa­­ngavallaarpoq. Atuagaatini tiguniassagamiuk ­isikkaminik tas­ki­mi tigummivia nissippaa nusullugulu. Atuagaq atua­gas­­si­at sapaatip-akunnikkuutaarlutik saqqummersartut ul­lor­si­u­tillu angeqisup akornanni ippoq. Atua­gaq kiisami nas­saa­ra­lu­gu nusukkamiuk, Karlap ilinganeri qituttut at­tu­­tal­lappai. Suleqa­taa­ta atuagaq innersuussima­vaa. Aatsaat atu­­arlugu aallarteq­qam­merpoq, quppernerillu tyvit siulliit atu­aannarlugit tiguar­tereerpoq. Mapperamiuk killiffimminut nalunaaqutsiussaq, Nuummi Brugseni­mit pisinermut allagar­taq pisoqaq, takullugu tiguaa. Qungu­jup­poq. Allagar­ta­mi takusinnaavaa matador mixinik, sour creme and onion chip­si­nik, tampaxinik faxe kondinillu pi­nga­sunik pisisimal­lu­ni. ­Tupinnanngilaq piffissaq kingulleq puallalaarsimagami.
Atuarluni aallartikkaluarami aallukkuminaatsippaa. Tim­­mi­­sartup ilua kiappallaarpoq, angutaataalu siutaata ­killi­nga­­ni qan­nguilluni aallartissimavoq. Sallaatsumik niaqua ­tui­­mi­­nit il­li­kartippaa. Tupalluni iterpoq, apaannariarluguli illu­­a­­nut saappoq, issiaviullu iigarfianut niaqquni tutsillugu. ­Angu­taa­taa sumiluunniit sinissinnaasarpoq. Inequnaqaaq pit­­saar­­su­aar­lu­ni­lu, namminerlu pilluaatigeqaa marluullutik ­Dan­marki­mi inuu­ner­mik nutaamik aallartitsileramik. Mar­luul­lu­tik suna­­luun­niit angusinnaavaat, aamma ­angerlarsimaffim­min­­niit ­avalanneq. Poortuineq sapernarsimaqaaq, pisaria­qartinnerpaasatillu ki­sii­sa nassarsimavaat. Pequtit pisoqqat anga­joqqaaminut qi­­maan­narsimavaat, aalajangersimappummi aningaasat anga­­joq­qaamik meeqqaminnut katersaat nutaanik pequtisiniutigi­ni­ar­lugit. Nutaarpassuarnik pisiniarsinnaanertik eq­qar­saati­gi­ler­lugu pissangaammerujussuarpoq, inissiarlu ila­qut­taminnit Nuummut utilersumit attartuligassartik pi­sat­sersorlugu aaq­qis­sornissaa eriniginerpaavaa. Iluanaarsi­ma­­sutut misigisimavoq. Kiffaanngissuseq misigivaa.
Nerisassat sassaalliuutigineqarput, nerrivitsillu amuniassa­gamikku angutaatini itersarpaa. Atuagaq issiaviup saavaniit­tup kaasarfianut ikivaa. Saqisoq nerisassanik aggiussisoq ili­sa­ri­simavaa. Københavnimi aasakkut ataasiarlutik fiisteqati­giin­nikuupput imminnullu assut nuannarisimallutik.
– Hej, ajunngi? Kingullermik qujanaq, saqisoq illarluni oqar­poq. Taamani nuan! Qangarujussuugaluartoq soorluluunniit ippassaq ilagiissimasugut, ilaa?
– Ja, nuan, nammineq aamma illarpoq. – Neriuppunga anger­lamut apuulluarsimassasutit.
– Aap, qujanaq, qimuttuitsunut ilaaniarnera erloqinalaa­ra­luarpoq, kisianni nuannisarnikuunermik soqutaanngilaq.
Nerisassat mamarput. Kukkukooq pastalik, boorloq, im­mus­suaq brie kinguleqqiutitullu kaageq. Timmisartumi sas­saal­liutigineqartut annikitsukkuutaartut assigiinngitsor­pas­su­il­lu nuannarisaqai. Soorlu tunissutit mikisunnguit. Eq­qis­sii­vil­luni nerivoq, nuannaarporlu akunnerit marluinnaat qaa­ngi­up­pata apuutissagamik.

Sialussuarpoq, Københavnillu aqquserngini cykkilerluni inger­laarpoq. Ulloq manna ajorluinnarpoq. Ulloq naallugu ajor­to­qaannavippoq. Ullaap tungaa kanni nillujuitsoq kui­soor­paa, kaffimik uunartumik talimigut uulluni, annernangaar­mal­lu si­visuallaarujussuarmik imermik nillertumik kuutsiffigisa­ri­a­­qarsimavaa. Soorunami taava forelæsningimut inortuisima­voq. Suliarisimasatik tigoqqissimavaat, atuareernerullu ki­­ngor­na ilinniartitsisumukariarluni nassuiaasimavoq ajo­ra­lu­ar­­tu­mik inortuisimalluni, ilinniartitsisumiilli alla pisiman­ngi­laa suliaq aappaluttunik titarnernik ulikkaartoq, oqaaseqaa­ter­pas­sualik, teqeqqumilu talerperlermi ammalortup iluani 4-mik karakteeriligaq. Anaq. Sivisoorujussuarmik suliaq taanna suli­a­risimagaluarpaa. Allaat ikinngutiminut pikkorissumut allan­ner­lutanik tamakkukujunnillu ­kukkunersiortissimagaluarpaa. Kiisami angerlamut apuuppoq, masattuinnaavorlu. Puf­fas­si­maar­luni atisani tamaasa piiarpai makittaatinilu a­til­lu­gu. Jeansit masattut kaasarfiannit mobiilini tigoriarlugu nut­sanut panersaammik panerserpaa isugutakkunnaartillugu. Mobiilini ileqqammiinnarlugu sianilerpoq.
– Hej niviarsiaraatiga. Aataa eqqissivoq. Nikiivinngilaq, tamattalu ilagivarput.
Siniffimmut innarami qullii uluaasigut kuupput. Kamassaa tamarmi timaaniit tammarsimavoq, aataaminullu maqaasinermit nanertisimaneq kisiat malugilerpaa.
– Tassa aasarmanna kingullermik takusimavarsi. Qujana­qaaq inuulluaqqunissaa angumerisimagissi. Akunnerit pingasut qaangiuppata tussiarluta Sanamit annisissavarput, anaanaa eqqissilluni akuersisimarpalullunilu nangippoq.
Oqaluunnertik naggaserpaat, inissiarlu nipaarutivippoq. Kar­la tigoriarlugu qanilliivillugu eqerujussuarpaa qiaatigalunilu sinilerluni. 

Nutsernerminnit karsit initaavanni qaleriiaarput. Karsit kip­pa­rissut, angisuut, kajortut saniasigut nutserisut logoannik assiliartallit. Uini isigivaa. Nuussuarmi illumi nikorfapput, nuannaarlutik qasoqqallutilli.
– Asasara, minnerpaamik karsit 60-t missaaniissimassapput, uini qungujuffigivaa.
– Aappi, tassa eqqarsarpunga arlaanninngaanniit aallartiinnassasugut.
Uiata tujuulumi talii qullarteriarlugit karseq siulleq qule­rii­aarnikunit aqqartipaa.
– Illit karsit igaffimmukartussat igaffimmukaatissavatit, uanga ini pissavara, illit igaffik, tunniutiinnaqqarpalulaarluni uia oqarpoq. 
Meeqqat matukkut ammasukkut iseqattaarlutillu anisaqattaarput. Silami seqinnerpoq, aqqusinermilu meeqqat amerla­soorpassuit alapernaallutik sanilitik nutaat ilassiortoqattaartalereerpaat.
Karsit sinneruttut igaffimmukaatereeraalu tassanngaannaq sivisuumik ikinngutigisimasai marluk isaarissakkut puttupput.
– Hej, tikilluaritsi. Sianertaraluaratta kisianni tiguneq ajo­rak­ku. Eqqarsarlutaana nutsernissinni ikiortariaqarsimassasusi.
– Haluukkut, aap, qujanaq. Nuanneq takkuttusi, oqarpoq nutsanilu tukattut tujuulunilu ipertooq aaqqinniarsarilaarlugit. – Kaffimmik ikkusseqqaalaariarlunga, kaffimaskiina nas­saa­risinnaassagukku.
Tuaviinnaq karsi kaffimaskiinatalik nassaareriarlugu kanni ulikkaarlugu kaffiliulerpoq, assullu oqiliallaatigivaa ikinngutini ikiuinissaminnut piumallutik aggersimammata. Aneerasaartarfimmut anillallutik kaffisuupput. Nuup nipaanera qilam­mi­lu seqernup qullasinnera eqqissinarivaa.
– Misigisimavunga soorlu kiisami apuuffissannut apuullu­nga, misigisaq taanna ilisarisimavisiuk? ikinngutini tamaasa seqineq saallugu sequnngeqqasut aperivai.
– Aap, angerlaqqilluni iluaqaaq. Piffissaq sumununa pisi­ma­soq?
– Tupigeqaara ukiut qulit ingerlareermata. Sukkat.
Timini eqqissiallaqqasoq malugivaa. Soorluluunniit suna tamarmi taamaattussatut ittoq. Ukiut qulit Danmarkimi na­ju­gaqarsimapput, marlunnik meerartaarlutik marluullutillu ilin­niakkaminnik naammassisimallutik. Puallalaarnikuuvormi, taamaakkaluartorli nammineq isumaqarpoq suli taamannak isikkoqarluni. Ikinngutai aamma allanngorsimanngillat. Issiapput, pisarnermissut taakkuullutik. Ukioqqortunerulersimallu­tik. Inersimasunngorsimallutik.
Karsit sinittarfimmukaassassat meeqqallu ineeraannukaas­sassat uiata qalianukaassimavai. Inissiap angissusaa ilaqutariinnut naammaffaarippoq, angivallaarani mikivallaaranilu. Karsit igaffimmiittut eqiagigamigit sinittarfimmiittut suliariniarlugit aalajangerpoq. 
– Ilissi igaffik pisinnaavisiuk? ikinngutini aperai. – Nammineq aalajangiinnassavarsi pisattat sumiissanersut, taamannak oqinnerussaaq. Uanga qalianukassaanga.
Karsi siulleq ammaramiuk iluaniittut marsilerpai. Tippit tungillu pisoqqat Røde Korsimut tunniussassarpassuit tassaniipput. Suunngitsorpassuit, eqqarsarpoq. Immikkoortiterinissaq sapernaqaaq.
Karsip tullia siullermit oqimaanneruvoq, uinilu aggeqquaa natermut aqqartinnissaanut ikiortinniassagami. Uini suli si­nit­­tarfimmiittoq karsi ammarpaa. Pisattat qaavanniipput al­bum­­mit assinik pisoqqanik imallit. Uia sanianut ingippoq, mar­­luul­lutillu assinik isiginnaalerput. Assit siulliit ilaanni mi­ki­suul­­luni aataaminut sarliartippoq. Asseq pisoqaq issoq­qaa­rip­poq, qillarlulluni nunarpasissumik qalipaateqarluni. Ka­jor­tu­nik atasunik atisaqarpoq, inilu orangeanik kajortunillu qali­paa­teqarpoq. Aataaminut eqisimaartippoq, namminerlu Karla eqisimaarpaa, eqqaavaalu aataminut sarliartilluni qa­noq misiginarnersoq. Pujortaatisunnillunilu rosérsunnittarni­kuuvoq.
– Ajuusaarnaq ilisaaneranut peqataasinnaasimannginnatta, uini oqarfigivaa, uiatalu eqippaa.
– Ilumut, uia oqarpoq uluaatigullu aparlugu. – Torersaanissaq aallartittariaqalissavarput, kingusinnerusukkut assit isi­gin­naarumaarpagut.
Albummit tamaasa katersoriarlugit natermut ilivai. Suli inis­saat aalajanginngilai.
Igaffimmi ikinngutai illarpalupput, alapernaaleramigillu am­mukarfigivai.
– Sunaana illaatigivisiuk? Ilaarusuppunga, tummeqqakkut ammukartilluni oqarpoq. 
– Haarmi uku tiitorfiit takulaariakkit, taamanimaa katik­kas­si pisasi? Ikinngutaata aappaata tiitorfiit marluk paarivai. Tiitorfiit sivisuumik ikinngutigisimasaasa eqqumiitsuliortutut misigisimallutik pinnersarsimavaat.
– Aap, kusanaavinngillat, oqarpoq illaqataallunilu. Naqqa­ni­una qanoq allassimasoq?
– 2003, Nuuk.
Sivisuumik illarput pisarnermisullu asuli perujoorlutik. Ataaseq tamarmiullutik ikinngutertik ilaarlugu qitilerpoq. Tis­sinaqaaq. Takutitsinerit tulleriiaatiinnavilerput, malugin­ngisaannillu minutsit tyvit ingerlareersimapput. 

– Nuanneq illaqatigeqqilaarlusi, ikinngutiminut ingerlalersu­nut oqarpoq. – Puuiaavallaanngitsoorpugut, kisianni ajunngilaq. Suliarissaqqaarpagut.
Grilliminngaanniit nerisassanik pisipput tamarmillu bii­li­nik aallerlutik. Meeqqat issiavinni tunorlerni issiallutik qa­soq­qagaluarlutik nuannaarput. Nuussuarmiit illoqarfiup qeqqata tungaanut biilini erinarsorput, ingerlanerallu 7 minutsiinnaa­voq.
– Københavnimisulli iivinngilaq, ilaa? uia oqarpoq meeq­qal­lu tungaanut illarluni. – Illoqarfimmut pisussimasinnaa­ga­luarpugut.
– Naa, qasoqqavallaarpugut. Angerlarsimaffittaarsi nuannarivisiuk? qungujulluni meeqqat tunummut saappai. Meeqqat anngaapput. Silammut ivikkat qorsooqqissut inneruulanik sungaartunik ulikkaartut, inuillu aasarsiorlutik nuannaarpa­se­qalutik sanioqquasut marsertorujussuuaat.
Grilli suli taamaappoq.
– Ukiuni qulini peqannginnitsinni allanngorsimanngilaq, uia oqarpoq.
Unnukkorsioreeramik meeqqat ineeqqaminni imaqanngit­suni artulerput. Siniffiit kisiisa katitersimavaat. Soorluluunniit karsit aallaqqaataannisulli amerlatigisut.
– Ilimagineruara karsit 60-iunatik 80-iusut, uini ilupaqu­taannaalluni sinittarfimmiittoq oqarfigivaa. Qasorpaseqaaq. Nammineq qasusorujussuugaluarluni suli puiaarusuppoq.
– Illit innaannarit, uanga karsit ilai allaffimmiittut imaassavakka.
Karsit amerlanerit allaffimmut iliorarsimavaat, ataasiak­kaar­lugit annittaqattaarnissai ajornannginnerussammat. Taa­maasillutik karserpassuit asuli sumi tamaaniissanngillat. Nikorfalluni ukiut qulit kingulliit inuunerisimasartik isigin­naa­laarpaa. Inerujussuaq karsinik kajortunik ulikkaaveqqasoq. Qanoq isillutik suunngitsorpassuit taamak amerlatigisut ka­ter­sorsinnaasimagamikkit? eqqarsarpoq. 
Unnukkut aqqaninngoraluartoq sila suli qaamavoq. Nuummi aasaq nuannarisorujussuuaa, qungujulaariarlunilu karsi ataaseq natermut aqqarpaa. Qujanartumik oqimaappal­laan­ngilaq.
Sunaaffa karsi sukujuararpassuarnik ulikkaartoq. Taak­ku karsit sorpassuarnik iluamik sumiiffissaqanngitsunik ima­qar­tartut ilaat. Ledningit pisoqqat dvd’llu. Allapalaagaq aa­naa­minit aasat ilaanni pinnattaarinikuusaat. Imerfiit mikisut atorfissaqanngitsut, aviisinik poortorsimasut. Imerfiit taakku Københavnimi pisiniarfippassuit nutaanngitsunik akiginiaasartut ilaanni, iserfigeqattaassallugit nuannarinikooqisamini pisiarinikuuai. Pisiniarfiit taakku maqaasissaqai.
Karsi imaarutilivissoq puussiaaraq teqeqqumi erserpoq. Si­ul­lermik suunera iluamik takusinnaanngilaa, eqqaalerpaali Karlap timiata saneraani putunikooriarmat, imai ­iluaniittut asu­li katarannginniassammata puussiamut ilinikuullu­gu. Karlap niaqua nujaalu imusut taartut takulaarsinnaavai. Karlap plastikkikkut qummut isigivaa. Inuusaq soorunami angerlarsimaffianni pisanermisut inissarsuunneqassaaq. Ukiut ingerlanerini angerlarsimaffiit assigiinngitsorpassuit Karlap ilaaffi­giuarsimasai eqqaallugit qungujuppoq. Meeraalluni Karla ineeq­qamiittuarpoq. Kanngugilaartarnikuaa, ilami Karla inuu­sani kusanarnerpaannginnami. Københavnimi ­ineeq­qa­min­ni kiisami siniffilerisimagaangami siniffimmiittarpoq. Tas­sa­niin­ngik­kaangami natermi arlaanni pujoralammik ka­ter­se­ru­joor­tar­poq. Puussiaq ammaramiuk tipi eqqumiitsoq naa­ma­vaa. Karla nujaasigut tigullugu amummagu isavoq. Karlap niaqua plastikkeq, sinneruttuilu puussiap iluaniittut tigumiarpai. Mar­serlualerami Karlap timaa tamaat oqunnikoq takulerpaa. Danmarkip silaa isugutassuaartoq Karlap timaanut pisimassaaq, puussiarlu illutut naatitsivittut sunniuteqarsimassalluni.
Annoraamineq attulaaginnarlugu isavoq. Imai tamarmik oqungaarmata qorsummik qaamasumik qasertumillu qalipaa­teqarput. Karla annaanneqarsinnaajunnaarsimavoq.
Karlap niaqua paarillugu isiginnaalaarpaa. Karlap nakkun­nera imaqarpasinngitsoq maanna toqqarluni isigivoq. Ataa­nu­­ka­riarluni kavaajani ativaa. Karlap niaqua puussiamut oqut­tumut ikeqqippaa, puussiarlu qileqqeriarlugu eqqaavis­su­­ar­mut silamiittumut igillugu. Tunukkamiuk uummatimigut annerpoq. Itisuumik anersaartorluni inissiap salliligai qisunnik sanaat, tungujortumik qalipaatillit, unnuullu qilaa aappaluttu­mik qaamasumik qalipaatilik, kusanaqisumik tunulequtaasoq isigivai.

Ella
Seqernup qinngorneri kuussuartut igalaakkut qillersarni­kuk­kut inip iluanut isaapput. Ella Robbie Williams tusarnaa­ju­taa inimi støvsugerpoq, pujoralaaqqallu sinneruttut Ellap sukka­suumik allorarneri malitsigalugit qitipput. Inussani ataa­seq sal­laatsumik pattagissap qaavatigoortippaa. Pujoralak ataaseq tingilerpoq. Ellap takunngilaa. Naqqup qulaatigooriarluni atu­agaasiviup ataanut apparsarpoq, taarsuup ataanut Ellap ti­kissinnaanngisaanut.
Ellap aneerasaartarfiup matua ammarpaa ­aqquserngullu tungaanut qiviarluni, inuit soraarrassimallutik ­angerlalersut imaluunniit sapaatip-akunnera naanersiunnginnerminni pi­si­-
assanik kingullernik pisiniarrattut isigalugit. Ellap sivi­kit­su­kul­lammik seqineq toqqarlugu qiviariarlugu sequnngi­nga­jappoq, niaqqunilu illuanut saatikkamiuk tarrani anee­­ra­saartarfiup ma­tuani igalaajusumi takuaa. Imminut qungu­juffigeriarluni sequnngingajaavippoq, qallumilu qum­moor­tinnissaat tamaat qummoorteriarlugit sigguni inngippai. Ittoortumik.
Upernaaq takkuppoq illulu qillertuinnaavoq.
Torsuusami skuut narlulluinnartumik sanileriiaarput, ku­­sa­naatsortai kiilerimukaannikuullutik. Pinngitsoornani uki­oq manna Røde Korsiliaattariaqarpai. Sioqqat sinneruttut støvsugerpai, natersuaararlu qernertunik qaqortunillu allalik isertarfiup eqqaaniittoq Ingólfsstrætip tungaanut ­issuttuuppaa, pujoralaat kingulliit peerniassammata. Ula­paar­fiullunilu alutornartumik nuannisartoqarpoq. Nuannernerusinnaanngilaq.
Skaavik igalaaginnaq qorsummik mintitut qalipaatilik, Ita­­li­a­­miit angerlaannikuusani ammariarlugu nerriviup ­qalia man­niup qalipaatut qalipaatilik tiguaa. Nerriviup qalia issu­suu­­jum­mat karryp simerneri ersinngillat. Karryp ­simerneri ner­ri­vim­­mut orpimmik manngertumik sanaajusumut, qali­paa­taa­­ru­­­ti­ngaja­lersumut pulalluarsimapput. Qaqorsaatinik aa­la­­­­ja­nger­si­maq­qis­saartunik aatsaat atuilluni peersinnaassavai, im­­ma­qa allatut ajornartumik nerrivik qapiaqqittariaqassavaa.

Karla uannukarpog.
Siullerpaalluni takunnippog.
Karlap aqqutiga takuaa.
Siullerpaalluni gimanngilaanga.
Erinarsuutiga ilunni ittuarpoq.
Karlalu takorluukkagut ganganngorput.
Karla tingeqatiginnga.
Silaannaap atatissavaatigut.

Karla allamukarnak!

Suluit paarivaannga.
Piareersimanerit ilunni ippoq.
Marluulluta takorluukkagut taamani ipput

Kiffaanngissuseqalerpoq massakkut,
iperaavunga massakkut.
Kiffaanngissuseqalerpoq massakkut,
iperaavunga massakkut.

qalipaatai tamaasa gassutini toqqoqqapput
mattuteqqapput
ersigaluartoq neriuut
qorsuk kasuttoqattaarpoq

allamukarusuppoq

gqimaappallanniarit
matu ammasoq
sorsunnissamut alloriarneq siulleq
nujai kiinaata saavanut pipput

nikuigit
californiamiit takorluukkat timinnik nutsuipput
peqqissaartumik issiavoq
issiavik kigaatsumik ukamarpoq
taktip malitsia

nakkarpoq
toqu sakkortuumik eqquivoq

nikueqqippoq

Taskini uummataasatut ilusilik poortorpaa
nipilersuutinik nuannersunik immerlugu.
Ugguuna sangussaaq
taseq  iinnaq sanioqqullugu.

Karrusellinut qagivoq
suna tamaat marseqqissaarlugu.
Ugguuna sangussaaq
taseq iinnaq sanioqqullugu.

Taseq alliartorpoq Gudska angerlagqginniarit.
Mallit tuttaarput.
Gudska ullumi siullerpaamik allorputit pisukkavit,
taseq iinnaq sanioqqullugu.

iTunes-ikkut imaluunniit facebook.com/ninakj-
imut iserluni pisiarineqarsinnaavoq.

Ullog taanna kavaajaq
peerneqgarmat aqqusinermi nikorfavoq.
Segernup ginngornini siullerpaamik takutippai.

[lumini gaamavoq,
uluaani qulleq kuuppogq.
Qungujuppoq nutsanilu imusoq siaarlugu.

Lulup kukinnut tarngutaa quppasserarpoq
Naggataani nunguippoq
Peerusuppai
Sinneruttut angutip piiarumaarpai
Taamannak oqarpoq

Nikuilluartiteqqgissaarpoq
kiinnanilu anorimut saatillugu.

[llit soorlu avataarsua aputaannaq, angakkuagarsuaq.
Ini ilinnik sinnganermillu immersorpat.
Unnuami qititsillutit tammartarputit.
Unnuami pinnguartillutit angakkuakkatut ipputit.

Maalia.

Kigaatsumik uummatit sinnattup silarsuaanukaattarpatit.
Qaammatip erinarsuutinnik erinarsoqatigivaatit.
Unnuami qititsillutit tammartarputit.
Unnuami pinnguartillutit angakkuakkatut ipputit.

Maalia.

[llisunni anorimi kaavittuliormat nunarsuaq tiguartivippoq.
Immap qaffianerisa unnuaru tikissavaatsit.
Taarnermi tarfitillutit tammartarputit.
Tarnermit nukittunerullutit nukikka tiguatit,

Maalia.

Arsarnerni qgitipputit.
[lunni arsarnerni qitipputit,

Maalia.





OEBPS/image/4.jpg





OEBPS/image/Helga_ny.jpg





OEBPS/image/11.jpg
Maddiep mattutaata ilua mattuppaa.
Maddiep aporfia tarnermi tassaniippoq.
Maddiep allanngorarnera uninngisaannarpoq.
Maddiep kaaviaarnera suli kaavippog.

Putut imaqganngitsut immerneqarput,
timaa aqunneqarpoq.
Inuuneq siorsuttoq nipaarutsillugy,
suna tamarmi tarsialuttuinnaasoq neriuuteqarnera sorsuppoq.

Puussiat imaqganngillat,
Unissinnaanngilaq.
Takunnginniassagatsigit toqqoqqapput,
ganeq aqutsisuuvoq,
periarfissat tamaasa maani katanneqarput.

Ogqalunnerup erinaa oqaluttuarpoq
isit nukingat.
Eqgaamasat kusanartut,
meeraanerup kimaa.
Helga qgagqami nikorfavoq.
Hiistip nukinga.
Imusut kissalaartut.
Iluani naajat.
Tallit nukittuut kissumiarlunga angerlaassinga

Innermik anitsisartut suaartarput,
puilasut isussupput,
nipi oqarpoq:
Silarsuarmi tamani asaneqarnerpaavutit.

Kukiffaat tulluusimaartut tukkartarput.
QQaarsut atatitsipput.
Lava aappoq.
Uummat inissippoq.
Ukiorpassuarni
ataataminut malugeqquvoq.
Maanna qaqqami nikorfavoq
asanninnermik ulikkaarpog.
Tallit nukittuut kissumiarlunga angerlaassinga

Innermik anitsisartut suaartarput,
puilasut isussupput,
nipi oqarpogq:
Silarsuarmi tamani asaneqarnerpaavutit.

Massakkut iterpunga. 94)
Massakkut takuakkit.
Tkikka tamaasa supoornikuuatit

— ukiorpassuarni.

Massakkut takuakkit.
Massakkut paasivara.
Kikkut tamarmik kiserliortarput.
Kikkut tamarmik isertugaateqarput.

Massakkut tusarnaarpunga.
Massakkut uanga tunisisuussaanga.
Aarivakkit.
Puttuttuarput eqqaamasat.

Massakkut asanninneq pigaara.
Massakkut maqaasineq pigaara.
Upperisanni tamani ipputit.

Matu ammarpogq.
Inuit isaapput.
Suna tamarmi piareeqgavoq.

Ellakkunni

Nerrivilioreerpoq.
Nerriviup qalia manissareerpoq.
Qungujunneq aallartippoq.
Ellakkunni

Pulaartut eqqortut.
Tipi eqqortoq.
Suna tamaat ajunngilluinnarpoq.

Ellakkunni

Ellap pujoralak nakkartoq akorpaa.
Suna tamaat isumageqqissaarpaa.

Ellap kiinni ilumoortoq takutinngisaannarpaa.
Ella tunioraagaluarluni tunioraanngilaq.
Kiinnaminut assiaqut ammalaarsimaguniuk,
Ellap uppernarsaatit tamaasa tammartittarpai
— oqaatsinik atuinani.

Unnuk naavoq.

Matuni matuaa.
Suna tamarmi ajunngilluinnarpoq.

Ellamut

Nujai siunermikkut kippaarinnillit seqinnerfigitinnerini
qileqqut mamisippai, ikit salippai.
Panini asavaa,
ajorunnaarsitsivoq illarnera,
Angela.

[sai gqorsuit, qungujunneri iluunngartut
asannittumik ulussat attuuarujoorpai.
Tarnermiit tarnermut.
Uummammiit uummammut,
Angela.

Siggartaatit kalerrisaarutit erinarsorlutik ilummut ingerlappaat.
Angela.

Minnesotap unnuaa nillerpoq,
gimannikuusarpassui issiapput.
Eqqgaaniaapput.
Qujamasupput inuusimammat,
Angela.

Siggartaatit kalerrisaarutit erinarsorlutik ilummut ingerlappaat.
Angela.

(Qanga pisimasut iperarpai.
Inuuneq tuusinteriaq aparpaa.
Qaamanerit kissumiaruk!
Angela.
Qaamanerit kissumiaruk!

